
O sgiò Presidente,
A Corsica, durante issu mese d’aprile scorsu, hà patutu un’altra crisa di i ghjetti. Avete pussutu vede cum’è mè quant’elli eranu pieni i carrughji di i nostri lochi in cità è in paese, di mullizzu di casa duv’elli ci eranu pè u più materie da pudè si riciclà.
Issu blucchime novu di i centri di sottuterrà di Prunelli di Fiumorbu è di Vighjanellu hè statu in sequitu à l’addisperu di l’abitanti d’issi rughjoni chì ùn volenu diventà a pubella di a Corsica.

Patimu isse crise à ripetizione chì frustanu a nostra pupulazione, a maghjina di a Corsica è dinù pesanu assai nantu à e finanze intercumunale.
Per esempiu, l’ultimu blucchime hà custatu 35 000 € à a CASTAGNICCIA CASINCA.
Propiu in stu mumentu chì vi parlu, cuntinuemu à sottuterrà 164 000 tunnellate di ghjetti per solu 59 000 di cernigliu. 
In quantu à i costi di trattamentu, sò espunenziali. Di fatti u prezzu di i ghjetti messi sottuterra à a tunnellata hè passatu da 118,50 € in u 2014 à 171 €, vole si dì una crescita di 44% è pè e cullettività chì si ghjovanu di un scalu di trasferimentu, issu serviziu hè passatu da 18 € a tunnellata in u 2014 à 48 € oghje, vole si dì una crescita di 165 %. 
Per via di quessa, a più parte di l’intercumunalità sò custrette à fà cresce u percentuale di a tassa di i ghjetti casani è spessu di mette à bilanciu u bugettu ghjetti cun l’aiutu di u bugettu generale.
Ma cumu esce da issu torcinu di u sottuterrà tuttu ?
Ghjunti quindi, ci vole à visticà parechji chjassi di riflessione è d’azzione.  
Prima di tuttu, à livellu di a cumunicazione, a calata di u prezzu ùn pò più esse u solu mezu da ammintà. Ci vole à tutti patti chì u cerniglià sia capitu da puntellu indispensevule s’omu vole preservà u nostru ambiente, è vogliu ramintà quì e parolle di Leopold Sédar Senghor : « Ùn ci tocca micca à noi a terra di i genitori, sò i nostri figlioli à imprestà ci la ».
Saria dinù una bona di fà un statu di i lochi di i mezi mesi o da esse messi in anda à livellu di u cernigliu è penalizà di finanze quelli chì ricusanu di piglià issa andatura custindi..
Dopu ci vole à dumandà à l’intercumunalità di mette in postu una racolta di i bioghjetti generalizata à porta à porta o in un puntu d’accolta per l’altri lampi (carte, imbucini, vetri, cartoni).
Ci vole dinù à creà e risulserie è mette in postu in ogni rughjone una tarificazione incitativa per l’utenti.
É dinù per finisce, ci vole à creà, à livellu di l’OEC, una pulizza di l’ambiente da cumbatte l’incivisimu chì cresce.
Avaraghju compiu mettendu da primura a pulitica di l’esemplarità è mi pare custindi chì a Cullettività di Corsica sia u capifila. Per esempiu, e cunvucazione è ducumenti rimessi in seanza ci vole à stampà li in recto verso. É dinù ci vole à dà à i varii gruppi, in i so scagni, i mezi ch’elli possinu, fà u cernigliu cum’ellu sende.
O sgiò Presidente, vistu l'urgenza è quant’ella hè grave a situazione, pensemu ch’ellu ùn hè ambiziosu à bastanza, u vostru pianu di gestione.
Cuntate di piglià e misure finanziarie indispensevule da pudè vene in furia à aiutà e cumunità di cumune, ch’elle possinu mette in postu l’inseme di l’azzione necessarie da permette d’esce d’issa crisa ?
Sapendu ch’è vo ùn ci la farete senza l’appoghju di l’intercumunalità chì t’anu a cumpetenza racolta, site à favore di una penalizazione finanziaria per tutti quelli (particulari, imprese, cullettività…) chì ùn volenu micca pedighjà in iss’andatura cullettiva ?
Ê po à a l’ultimu, in qualchì modu da fà la corta, ci piaciaria à sapè s’è vo avete da cuncoglie inseme tutti l’attori da custruisce e suluzione perenne ?

